
BANKLARDA MUAMMOLI 
KREDITLAR BILAN ISHLASH 
SAMARADORLIGINI OSHIRISH 
YO‘LLARI

Mitillayev Ibrohimjon Tursunpulatovich
Qo‘qon universiteti Andijon filiali
Iqtisodiyot va moliya kafedrasi mudiri, i.f.f.d. (PhD)
Email: Ibr1980@mail.ru 
ORCID: 0008-0009-6518-8710

Annotatsiya. Maqolada tijorat banklarida muammoli kreditlarni guruhlash, ularning tarkibi, muammoli kreditlarning paydo 
bo‘lishiga ta’sir etuvchi ichki va tashqi omillar hamda ularni yuzaga kelish sabablari tahlil asosida o‘rganilgan. Shuningdek, 
unda hozirgi kunda tijorat banklarida kuzatilayotgan kreditlash jarayonidagi muammoli kreditlarga olib keluvchi belgilar 
ham yoritilgan.

Kalit soʻzlar: bank aktivlari, muammoli aktivlar, kredit, kredit siyosati, muammoli kreditlar, kredit riski, kredit portfeli, 
shubhali kreditlar, umidsiz kreditlar.
Abstract. Based on their analysis, the article examines the grouping of problem loans of commercial banks and their 
composition, internal and external factors influencing the occurrence of problem loans, as well as the reasons for their 
occurrence. The article also highlights the signs that lead to problem loans in the lending process currently observed in 
commercial banks.

Key words: bank assets, problem assets, credit, credit policy, problem loans, credit risk, loan portfolio, doubtful loans, 
bad loans.
Аннотация. В статье на основе их анализа рассматриваются группировка проблемных кредитов коммерческих 
банков и их состав, внутренние и внешние факторы, влияющие на возникновение проблемных кредитов, а также 
причины их возникновения. Также в статье выделены признаки, которые приводят к проблемным кредитам в 
процессе кредитования, наблюдаемым в настоящее время в коммерческих банках.

Ключевые слова: активы банка, проблемные активы, кредит, кредитная политика, проблемные кредиты, кредитный 
риск, кредитный портфель, сомнительные кредиты, безнадежные кредиты.

K I R I S H
Tijorat banklari jalb qilingan mablag‘lardan, odatda, kredit berish shaklida foydalanadilar. Bunda nafaqat 

daromad olish, balki mablag‘larni kredit oluvchidan to‘liq undirish imkoniyatini oldindan aniqlab olish muhim 
ahamiyatga ega. Chunki “bank sarmoya egasi sifatida sarmoyani emas, balki sarmoyadan foydalanish huquqini 
ma’lum shartlar va ustama foizlar asosida sotadi” [4].

Ayni paytda mamlakatimizda ham ilmiy-nazariy hamda amaliy doiralarda “muammoli aktiv” tushunchasi 
avvalgiga nisbatan ko‘proq qo‘llanilmoqda va muhokama etilmoqda. Bu hol bejiz emas, chunki respublikamiz 
bank tizimining kredit portfelida muammoli aktivlarning ulushi rivojlangan davlatlar bank tizimlaridagiga nisbatan 
yuqoriroq foizni tashkil etadi.

Bugungi kunda ko‘plab mamlakatlar bank tizimida umidsiz qarzlarning ko‘payishi muammosiga duch 
kelmoqda. Shu bois banklarning muammoli kreditlar bilan ishlash mexanizmini takomillashtirish masalalari 

tobora dolzarb tus olmoqda. Bu jarayonda nafaqat kreditor, balki kreditni o‘z vaqtida qaytara olmayotgan 
qarzdor ham murakkab vaziyatga tushib qoladi. Shu sababli “bunday sharoitda har ikki tomon qanday yo‘l 
tutishi lozim?” degan savol bugun bank amaliyotida muhim masalalardan biri bo‘lib qolmoqda.

Jahon tajribasiga murojaat qiladigan bo‘lsak, shubhali va umidsiz qarzlar sifat jihatidan bank tizimi 
barqarorligining asosiy ko‘rsatkichlaridan biri hisoblanadi. Shu bilan birga, muammoli aktivlar hajmining oshishi 
bank tizimini tashkil etuvchi yirik moliya institutlarining barqarorligiga, to‘lov tizimining uzluksiz ishlashiga va 
aholining bank tizimiga bo‘lgan ishonchiga sezilarli darajada salbiy ta’sir ko‘rsatishi mumkin.

M A V Z U G A  O I D  A D A B I Y O T L A R  S H A R H I
Ilmiy adabiyotlarda muammoli aktivlarga bir qancha ta’riflar keltirilgan. Ayrim adabiyotlarda tijorat banklari 

faoliyatida xavfli bo‘lgan kredit qo‘yilmalar muammoli aktivlar shakliga kiruvchi qo‘yilmalar sifatida izohlangan 
bo‘lsa, boshqa adabiyotlarda muammoli aktivlar deganda obyekt, subyekt va ta’minotiga nisbatan bank 
tomonidan shubha paydo bo‘lgan kreditlar tushuniladi.

Bank menejmenti sohasida samarali ilmiy tadqiqotlar olib borgan amerikalik mutaxassis olim Piter Rouzning 
fikricha, qarz oluvchi bir yoki bir necha to‘lovlarni amalga oshirmaganligi yoki kredit ta’minoti qiymatining 
pasayishi kreditni muammoli kreditlar turkumiga o‘tishini anglatadi [7].

Rossiya adabiyotlarida ayrim mualliflar muammoli aktivni obyekt, subyekt va ta’minotiga nisbatan bank 
tomonidan shubha paydo bo‘lgan kredit sifatida talqin etadi [6]. Ularning fikricha, muddati o‘tmagan joriy 
kreditlardan tashqari barcha kreditlar, shu jumladan asosiy to‘lov hamda kredit foizlari bo‘yicha qisqa muddatli 
qarzdorlikka ega bo‘lgan kreditlar muammoli hisoblanadi. Biroq ushbu fikrlarning yakuniy qismi to‘liq to‘g‘ri deb 
bo‘lmaydi.

Holbuki, muddati o‘tgan kreditni asl ma’noda muammoli aktiv sifatida baholash mumkin emas, chunki 
kredit bo‘yicha ilk to‘lovlarning qisqa muddatga cho‘zilishi uning umuman qaytmaslik xavfini anglatmaydi. Shu 
bilan birga, kreditni so‘ndirish bo‘yicha to‘lovlarning o‘z vaqtida amalga oshirilishi ham uning ishonchli ekanligini 
to‘liq kafolatlamaydi. Ya’ni, ayni paytda o‘z vaqtida qaytarilayotgan kredit kelgusida ishonchsiz kreditlar safiga 
o‘tib qolishi ehtimoldan holi emas.

Shuningdek, kreditlash tamoyillarining buzilishi bank uchun kreditlash jarayonini tashkil etish vaqtida hal 
qilinishi lozim bo‘lgan jiddiy muammo hisoblanadi. Mazkur tamoyillar kredit shartnomasida to‘liq aks etganligi 
sababli, muammoli aktivlarga ta’rif berishda “kredit shartnomasi shartlarining buzilishi” iborasining qo‘llanilishi 
maqsadga muvofiqdir.

Amaliyotda “substandart”, “shubhali” hamda “umidsiz” sifatida tasniflangan kreditlar muammoli aktivlar 
toifasiga kiradi [3].

Dudinets muammoli bank aktivlarini ularning qaytarilishiga shubha tug‘diruvchi yoki ularni joylashtirish 
va ishlatishdan iqtisodiy foyda olish ehtimoli past bo‘lgan aktivlar sifatida ko‘rsatadi [5]. Xalqaro Bazel 
qo‘mitasining me’yoriy hujjatlarida banklarning muammoli aktivlari quyidagicha ta’riflanadi: “Bank oldidagi 
majburiyatlarni bajarish muddati sezilarli darajada yomonlashgan, qarz oluvchining moliyaviy ahvoli yoki sifati 
keskin yomonlashgan yoki garov ta’minoti yo‘qolgan kredit mahsuloti”.

Yana bir milliy tadqiqotchining fikricha, muammoli kreditlar — bu kredit risklarining amalda yaqqol namoyon 
bo‘lishi natijasida obyektiv va subyektiv sabablarga ko‘ra kredit shartnomasi shartlarining buzilishi oqibatida 
“substandart”, “shubhali” hamda “umidsiz” kreditlar toifasiga o‘tgan kreditlardir [2].

T A D Q I Q O T  M E T O D O L O G I YA S I
Mazkur maqolada tijorat banklarida muammoli aktivlarning yuzaga kelish sabablari hamda ularga ta’sir 

etuvchi ichki va tashqi omillar tahlil qilingan. Mavzuni o‘rganish jarayonida banklarda muammoli kreditlar bilan 
ishlash samaradorligini oshirish yo‘llari aniqlangan. Tadqiqotda umumiqtisodiy yondashuvlar bilan bir qatorda 
tizimli tahlil, umumlashtirish, statistik va abstrakt-mantiqiy usullardan foydalanilgan.

T A H L I L  V A  N A T I J A L A R
Tijorat banklarida kreditlash jarayoni, odatda, bank kredit siyosatini ishlab chiqishdan boshlanadi. Kredit 

siyosati — bu kreditlash jarayonida yuzaga keladigan risklarni boshqarish maqsadida bank rahbariyati 
tomonidan belgilangan chora-tadbirlar va uslublar tizimidir. U bank rahbariyati va xodimlarini kredit portfelini 
samarali boshqarish bo‘yicha ko‘rsatmalar bilan ta’minlovchi hamda kredit resurslarini joylashtirishda qaror 
qabul qilish imkonini beruvchi qoidalar majmuasini o‘z ichiga oladi.

Kredit siyosatida muammoli aktivlar bilan bog‘liq holatlarni aniqlash va tahlil qilish, ularni bartaraf etish 
mexanizmlari Markaziy bankning me’yoriy hujjatlarida aniq belgilangan bo‘lib, bu yo‘nalishda bank amaliyotini 
yanada takomillashtirish uchun keng imkoniyatlar mavjud. Kredit siyosatida muammoli kreditlarning oldini olish 

choralari yanada tizimli yondashuv asosida kengaytirilsa, kredit portfelining sifati va barqarorligi yanada oshadi. 
Aslida, muammoli aktivlarning belgilari kreditlash jarayonining ilk bosqichlaridayoq aniqlanib, ularning profilaktik 
nazorati yo‘lga qo‘yilsa, risklar sezilarli darajada kamayadi. Xalq orasida aytilganidek, “kasallikni davolashdan 
ko‘ra, uning oldini olgan ma’qul” degan tamoyil bu jarayonda ham dolzarb ahamiyat kasb etadi.

Amaliyotda banklar tomonidan mijozlarni kreditlash jarayoni iqtisodiy faollikni oshirish va biznes 
tashabbuslarini qo‘llab-quvvatlashga xizmat qilmoqda. Korxonalar biznes-rejalarining yanada puxta ishlab 
chiqilishi, faoliyatning maqsadga muvofiq tashkil etilishi, shuningdek, tashkiliy va iqtisodiy mexanizmlarning 
mustahkamlanishi kreditlarning o‘z vaqtida qaytarilishini ta’minlaydi. Shuningdek, muammoli aktivlar yuzaga 
kelishining oldini olish uchun ichki va tashqi omillarni doimiy monitoring qilish tizimini takomillashtirish muhim 
ahamiyatga ega.

Kredit mablag‘laridan foydalanishda shaffoflikni oshirish, shartnomalarda belgilangan maqsadlarga qat’iy 
rioya etish, qarz oluvchining moliyaviy holatini muntazam tahlil qilib borish va kredit monitoringini kuchaytirish 
orqali risklar darajasi pasayadi. Shu bilan birga, kredit nazoratining doimiy va tizimli olib borilishi asosiy qarz va 
foiz to‘lovlarining uzluksiz bajarilishini ta’minlaydi.

Muammoli aktivlarning oldini olishda eng muhim yo‘nalishlardan biri kreditlash jarayonining ilk 
bosqichlaridanoq monitoringni samarali tashkil etishdir. Qarzdorning buxgalteriya hisobotlarini tahlil qilish, 
joyida tekshiruvlar o‘tkazish va real moliyaviy holatni baholash orqali kreditlardan foydalanish samaradorligini 
har chorakda baholab borish tavsiya etiladi. Bunday tizim kredit siyosatining puxta ishlab chiqilganligini va 
amaliy natijadorlikka yo‘naltirilganligini ko‘rsatadi.

Kredit portfeli sifatini yaxshilash, foiz to‘lovlari bo‘yicha intizomni kuchaytirish va monitoring mexanizmlarini 
zamonaviy axborot tizimlari bilan uyg‘unlashtirish orqali kreditlarning o‘z vaqtida qaytarilishini ta’minlash 
mumkin. Kelgusida kredit siyosatini raqamli texnologiyalar, sun’iy intellekt asosidagi tahlil tizimlari va risklarni 
erta ogohlantirish mexanizmlari bilan boyitish banklarning moliyaviy barqarorligini yanada mustahkamlaydi va 
mijozlarning kreditorlik yukini kamaytiradi.

Jahon banki ma’lumotlariga ko‘ra, banklarda muammoli kreditlarning yuzaga kelishida ichki omillar 67 
foizgacha yo‘qotishlarga sabab bo‘ladi, tashqi omillar esa 33 foizni tashkil etadi (1-jadval).

1-jadval. Muammoli kreditlarni kelib chiqishiga ta’sir etuvchi omillar
T/r Ta’sir etuvchi omillar Darajasi %

Ichki omillar 67%
1 Ta’minot yetishmasligi 22%
2 Ssuda buyurtmasini o‘rganishda axborotni noto‘g‘ri baholash 21%

3 Operatsiya nazoratining zaifligi hamda dastlabki ogohlantiruvchi belgilarni o‘z vaqtida 
aniqlanmaslik va ular yuzasidan tegishli choralar ko‘rmaslik 18%

4 Garov ta’minoti sifatining pastligi 5%
5 Shartnomada ko‘rsatilgan ta’minotni olish imkoniyati yo‘qligi 1%

Tashqi omillar 33%
6 Kompaniyaning bankrot bo‘lishi 12%
7 Kreditorlarning qarzlarini qaytarishni talab qilishi 11%
8 Kompaniya’ning bozorda o‘z o‘rnini yo‘qotishi va ichki ijtimoiy muammolar 6%
9 Firibgrlik 4%

Kreditlash jarayonining ilk bosqichlarida bank tomonidan yo‘l qo‘yiladigan kamchiliklar natijasida muammoli 
ssudalar paydo bo‘ladi. Bunday kamchiliklarga loyihalarning texnik-iqtisodiy asoslanishini yetarli darajada 
tahlil qilmaslik, mijozning moliyaviy holatini to‘g‘ri baholamaslik, kreditni chuqur iqtisodiy tahlil asosida emas, 
balki subyektiv yondashuvlar asosida berish, korxonaning tarmoq xususiyatlarini hamda haqiqiy ehtiyojlarini 
yuzaki baholash oqibatida kredit risklilik darajasini noto‘g‘ri hisoblash kiradi. Shuningdek, qarzdorning 
kredit mablag‘laridan foydalanishi ustidan monitoringning sust olib borilishi, qarzdorning moliyaviy ahvoli 
yomonlashganda yoki pul oqimlarida salbiy o‘zgarishlar kuzatilganda kreditni restrukturizatsiyalash va statusini 
o‘zgartirish bo‘yicha chora ko‘rmaslik holatlari ham bunga sabab bo‘ladi.

Bundan tashqari, hujjatlarning to‘liq talab qilinmasligi, kredit mablag‘ining biznes-rejada ko‘rsatilgan 
maqsadlarga ishlatilmasligi yoki mablag‘ning yashirin o‘zlashtirilishi, kredit ta’minoti sifatida taklif etilgan 
garovning talabga javob bermasligi yoki uni haddan tashqari yuqori baholash oqibatida kredit ta’minotining 
yetarli bo‘lmasligi, bank xodimlarining mas’uliyatsizligi hamda kredit shartnomasida bank manfaatlarini himoya 
qiluvchi bandlarning yetarli darajada belgilab qo‘yilmaganligi kabi omillar muammoli ssudalar yuzaga kelishiga 

sabab bo‘ladi. Shuningdek, kreditdan foydalanish davrida qarzdorning faoliyati ustidan nazoratning sust olib 
borilishi ham muammoli kreditlar paydo bo‘lishining asosiy omillaridan biridir.

X U L O S A  V A  T A K L I F L A R
Yuqoridagi va shunga o‘xshash holatlar kreditlash jarayonining buzilishiga olib keladi va natijada qarzdor 

bilan bir qatorda kreditor bankning ham moliyaviy barqarorligiga zarar yetkazadi. Bunday oqibatlar darhol 
namoyon bo‘lmaydi, balki asta-sekin kapital aylanishiga salbiy ta’sir ko‘rsata boshlaydi. Ular qarzdor-mijozning 
moliyaviy holati, ishlab chiqarish faoliyati hamda kreditlash jarayonidagi muvozanat buzilishi orqali namoyon 
bo‘ladi.

Bizning fikrimizcha, tijorat banklarida muammoli kreditlarning oldini olish uchun quyidagi chora-tadbirlarni 
amalga oshirish maqsadga muvofiqdir. Banklar mijozlarning kredit siyosati va kreditlash tamoyillariga rioya 
etilishini qat’iy nazorat qilishi, kreditlash jarayonida yuzaga kelishi mumkin bo‘lgan xatarlarni baholashi hamda 
tahlil qilishi zarur. Kredit arizasini ko‘rib chiqish jarayonida mijoz tomonidan taqdim etilgan hujjatlarning to‘liqligi 
va haqqoniyligini tekshirish, mijozning moliyaviy ahvoli, biznes hamkorlari orasidagi obro‘si va sohadagi 
tajribasiga alohida e’tibor qaratish lozim.

Korxonaning mol-mulkini baholashda bankning o‘zi ham mustaqil elektron baholash tizimlaridan 
foydalangan holda garov ta’minotining haqiqiy qiymatini aniqlashi va uni doimiy ravishda monitoring qilib borishi 
zarur. Kredit ajratilganidan so‘ng, mijozning biznes-rejasi bo‘yicha amalga oshirayotgan ishlarini, mablag‘lar 
aylanmasini va to‘lov intizomini muntazam nazorat qilib borish maqsadga muvofiqdir.

Muammoli kreditlarni boshqarishning zamonaviy usullarini shakllantirish va ularni doimiy ravishda 
amaliyotda qo‘llash muhim ahamiyatga ega. Shu bilan birga, bank aktivlari sifati ustidan uzluksiz monitoring 
olib borish, muammoli holatlarni dastlabki bosqichlarda aniqlash va bartaraf etish mexanizmlarini kuchaytirish, 
aktivlarni diversifikatsiya qilish orqali tavakkalchiliklarni kamaytirish lozim.

Bank tizimida kredit munosabatlarini tartibga soluvchi me’yoriy hujjatlar ijrosini samarali tashkil etish orqali 
kreditlash jarayonida yuzaga kelishi mumkin bo‘lgan xatarlarni o‘z vaqtida aniqlash va tahlil qilish, biznes-reja 
ko‘rsatkichlari bajarilishini muntazam nazorat qilish zarur. Bundan tashqari, kreditlar obyektiv hamda subyektiv 
sabablarga ko‘ra kredit shartnomasi shartlarining buzilishi oqibatida “substandart”, “shubhali” va “umidsiz” 
toifalarga o‘tgan hollarda, kreditni undirish bilan bog‘liq vakolatlarning bir qismini tijorat banklariga berish 
mexanizmini ishlab chiqish muhim ahamiyatga ega.

Xulosa qilib aytganda, banklarning kredit bo‘limi xodimlari muammoli aktivlarning belgilarini aniqlagandan 
so‘ng, ularni bartaraf etishning aniq mexanizmlarini ishlab chiqishlari va amaliyotda qo‘llashlari zarur.

